
Gwisgwch gariad
(Llythyr Paul at y Colosiaid_22)

Mae Duw wedi eich dewis chi iddo’i hun ac wedi’ch caru chi'n fawr, felly dangoswch chithau dosturi at bobl eraill, a bod yn garedig, yn ostyngedig, yn addfwyn ac yn amyneddgar. 13 Byddwch yn oddefgar, a maddau i eraill pan dych chi’n meddwl eu bod nhw ar fai. Maddeuwch chi i bobl eraill yn union fel mae'r Arglwydd wedi maddau i chi. 14 A gwisgwch gariad dros y cwbl i gyd – mae cariad yn clymu'r cwbl yn berffaith gyda’i gilydd. 
15 Gadewch i’r heddwch mae’r Meseia’n ei greu rhyngoch chi gadw trefn arnoch chi. Mae Duw wedi’ch galw chi at eich gilydd i fyw fel un corff ac i brofi realiti’r heddwch hwnnw. A byddwch yn ddiolchgar. (3:12-15)
Bob hyn a hyn dw i’n cael llond bol ar y llanast sy’n fy nhŷ. Dw i’n edrych o gwmpas a gweld nad oes lle i bopeth – mae pob cwpwrdd yn llawn – mae’n amlwg fod gynnon ni ormod o bethau! Er mwyn medru cael lle i’r stwff da, mae’r hen stwff yn gorfod mynd. Mae’r un peth yn wir ym mywyd y Cristion. Mae’n rhaid i’r hen bethau gwael fynd er mwyn gwneud lle i’r holl bethau newydd, gwell sy’n cyrraedd. Sut fedri di garu Cristnogion eraill a dweud pethau cas amdanyn nhw yr un pryd? Mae’n rhaid taflu allan y pethau gwael.
Edrycha ar y rhestr yma o ‘stwff’ mae Paul eisiau i’r Colosiaid (a ni) ffeindio lle iddyn nhw:

· Tosturi 

Caredigrwydd
Gostyngeiddrwydd

· Addfwynder

Amynedd

Goddefgarwch

· Caru maddau

Diolchgarwch

Mae Duw wedi ein dewis ni, ac wedi ein caru ni’n fawr drwy Iesu Grist. Dyn ni’n perthyn i Dduw oherwydd beth wnaeth Iesu Grist, a dyma pam ddylen ni fihafio mewn ffordd sy’n ei blesio. Roedd pob un o’r pethau da yn y rhestr yn wir am Iesu, a dylen nhw fod yn wir am ein bywydau ni fel Cristnogion.  Dylen ni fod yn fwy tebyg i Iesu.

Os dyn ni’n tosturio wrth bobl eraill dyn ni’n ofalus ohonyn nhw ac yn teimlo drostyn nhw. Dylen ni deimlo drostyn nhw pan mae nhw’n drist. Ddylen ni hefyd fod yn garedig wrth bobl, a’u helpu nhw. 
Dydi pobl ostyngedig (pobl sydd ddim yn falch) ddim yn meddwl eu nhw bod yn well na phawb arall. Os dyn ni’n ostyngedig dyn ni’n sylweddoli fod pawb yn gyfartal o flaen Duw; a byddwn wrth ein boddau pan mae pobl eraill yn llwyddo. Dydy bod yn addfwyn ddim yr un peth â bod yn wan. Mae’r Beibl yn dweud mai Moses oedd y dyn mwyaf gostyngedig ac addfwyn ar wyneb y ddaear (Numeri 12:3) ac roedd yn arweinydd ar genedl wrthryfelgar am 40 mlynedd. Os dych chi’n addfwyn mae gennych chi gymeriad tyner, a dych chi’n gallu rheoli’ch cryfder.
Mae pobl amyneddgar yn gallu rheoli eu tymer. Mae nhw’n aros yn dawel a cŵl pan mae pobl eraill yn trio’u gwylltio nhw.

Weithiau dydi Cristion ddim yn hapus hefo’r ffordd mae Cristion arall yn bihafio. Ond, os wnawn ni golli ein tymer a gweiddi a gwylltio dydyn ni ddim yn gwella’r sefyllfa. Does neb ar eu hennill. Rhaid i ni fod yn oddefgar – sef amyneddgar o feiau pobl eraill. Rhaid maddau i bobl eraill, yn union fel mae Iesu’n maddau i ni.

Mae yna lawer mwy i ddweud am yr adnodau yma, felly bydd rhaid i ni edrych drostyn nhw eto yn y astudiaeth nesaf!















[image: image1.png]beibl.net



GJenkins


[image: image1.png]